
THE FUNCTIONAL AND PEDAGOGICAL ROLE OF DIGITAL COMPETENCE IN THE PROFESSIONAL 

PREPARATION OF PROSPECTIVE PRIMARY SCHOOL TEACHERS 

Annotation 

The article examines the functional and pedagogical role of digital competence in the professional preparation of prospective 

primary school teachers. Based on a comparative analysis of national and international scholarly sources, the relationship between 

digital knowledge and skills and methodological, subject-specific, and practical preparation is explored. The study clarifies the 

main ways in which digital competence is manifested in pedagogical practice. The age-related and cognitive characteristics of 

primary school pupils, the safety of digital resources, and their compliance with ethical requirements are considered important 

pedagogical criteria for selecting and using digital tools in primary education. 

Key words: Digital competence, professional preparation, prospective primary school teacher, pedagogical activity, digital tools, 

methodological preparation, learning process design, digital learning materials, teaching practice, functional-pedagogical aspect. 

 

ФУНКЦИОНАЛЬНО-ПЕДАГОГИЧЕСКАЯ РОЛЬ ЦИФРОВОЙ КОМПЕТЕНТНОСТИ В СИСТЕМЕ 

ПРОФЕССИОНАЛЬНОЙ ПОДГОТОВКИ БУДУЩИХ УЧИТЕЛЕЙ НАЧАЛЬНЫХ КЛАССОВ 

Аннотация 

В статье рассматривается функционально-педагогическая роль цифровой компетентности в системе профессиональной 

подготовки будущих учителей начальных классов. На основе сравнительного анализа отечественных и зарубежных 

научных источников раскрывается взаимосвязь цифровых знаний и умений с методической, предметной и практической 

подготовкой. В ходе исследования уточнены основные направления проявления цифровой компетентности в 

педагогической деятельности. Возрастные и познавательные особенности учащихся начальных классов, безопасность 

цифровых ресурсов и их соответствие этическим требованиям рассматриваются как важные педагогические критерии 

выбора и применения цифровых средств в начальном образовании. 

Ключевые слова: Цифровая компетентность, профессиональная подготовка, будущий учитель начальных классов, 

педагогическая деятельность, цифровые средства, методическая подготовка, проектирование учебного процесса, 

цифровые учебные материалы, педагогическая практика, функционально-педагогический аспект. 

 

BO‘LAJAK BOSHLANG‘ICH SINF O‘QITUVCHILARINING KASBIY TAYYORGARLIGI TIZIMIDA RAQAMLI 

KOMPETENTLIKNING FUNKSIONAL-PEDAGOGIK O‘RNI 

Annotatsiya 

Maqolada boʻlajak boshlangʻich sinf oʻqituvchilarining kasbiy tayyorgarligi tizimida raqamli kompetentlikning funksional-

pedagogik oʻrni oʻrganilgan. Milliy va xorijiy ilmiy manbalarning qiyosiy tahlili asosida raqamli bilim va koʻnikmalarning 

metodik, predmet hamda amaliy tayyorgarlik bilan bogʻliqligi yoritilgan. Tadqiqot davomida raqamli kompetentlikning pedagogik 

faoliyatda namoyon boʻlish yoʻnalishlari aniqlashtirilgan. Boshlangʻich taʼlimda raqamli vositalarni tanlash va qoʻllashda 

oʻquvchilarning yosh va bilish xususiyatlari, resurslarning xavfsizligi hamda etik talablarga muvofiqligi muhim pedagogik 

mezonlar sifatida koʻrib chiqilgan. 

Kalit so‘zlar: Raqamli kompetentlik, kasbiy tayyorgarlik, boʻlajak boshlangʻich sinf oʻqituvchisi, pedagogik faoliyat, raqamli 

vositalar, metodik tayyorgarlik, oʻquv jarayonini loyihalash, raqamli oʻquv materiallari, pedagogik amaliyot, funksional-pedagogik 

oʻrin. 

 
Kirish. Raqamli texnologiyalar boʻlajak oʻqituv-

chilarning kasbiy tayyorgarligida, jumladan, darslarni loyihalash, 

oʻquv materiallari bilan ishlash va pedagogik amaliyotni tashkil 

etishda qoʻllanmoqda. Boshlangʻich taʼlimda ulardan foydalanish 

oʻquv maqsadi, metodik yechim va kichik maktab yoshidagi 

bolalarning bilish xususiyatlariga bogʻliq. Vositalardan 

foydalanishning oʻzi boʻlajak oʻqituvchining raqamli 

kompetentligini toʻliq ifodalamaydi. Uning kasbiy mazmuni 

texnologik imkoniyatlarni pedagogik vazifalarga muvofiq tanlash 

va qoʻllashda namoyon boʻladi. Kompetentlikning metodik, 

predmet va amaliy tayyorgarlik bilan funksional bogʻlanishini 

aniqlashtirish zarur. 

Tadqiqotning maqsadi boʻlajak boshlangʻich sinf 

oʻqituvchisining kasbiy tayyorgarligi tizimida raqamli 

kompetentlikning funksional-pedagogik oʻrnini aniqlashtirish 

hamda uning pedagogik faoliyatda namoyon boʻladigan jihatlarini 

ochib berishdir. 

Adabiyotlar tahlili. Raqamli kompetentlikning pedagog 

kasbi bilan bogʻliq mazmuni G.Fallun taklif etgan Teacher Digital 

Competency modelida yoritilgan. Modelda texnologik bilimlar fan 

mazmuni, pedagogik bilim va oʻquv jarayonini loyihalash bilan 

birgalikda qaraladi. Xavfsiz va etik foydalanish hamda uzluksiz 

kasbiy rivojlanish ham model mazmuniga kiritilgan [4]. 

Y.Yakovleva raqamli kompetentlikning tarkibiy tuzilishini oʻzaro 

bogʻlangan komponentlar orqali asoslaydi [15]. H.Galindo-

Dominges maktabgacha va boshlangʻich taʼlim yoʻnalishidagi 

talabalarning oʻz kompetentligini baholashini oʻrganib, uning 

ayrim yoʻnalishlari turli darajada shakllanganini aniqlagan [5].  

T.Boronenko raqamlashtirilayotgan taʼlim muhiti 

sharoitida amaldagi va boʻlajak pedagoglarning raqamli 

kompetentligini empirik jihatdan oʻrgangan. Tadqiqotda raqamli 

texnologiyalardan kasbiy vazifalarni bajarishda foydalanishga 

tayyorlik masalalari yoritilgan [3]. J.Tondyor boʻlajak 

oʻqituvchilarning raqamli kompetentligini rivojlantirishda 

tayyorlash jarayonini mavjud sharoit va ehtiyojlarga 

moslashtirishni ilgari suradi [13]. S.Xovard esa pedagog faoliyatini 

kuzatish, refleksiya, loyihalash, hamkorlik, tajriba va fikr-

mulohaza kabi strategiyalar oʻrtasidagi dinamik aloqalarni 

oʻrgangan [6].  

Y.Soboleva interaktiv servislar yordamida talabalar 

faoliyatini tashkil etish va ularning amaliy tayyorgarligini 

takomillashtirish masalalarini oʻrgangan [12]. S.Belovitskaya 

EdTech platformalaridan boʻlajak boshlangʻich sinf 

oʻqituvchilarining raqamli kompetentligini shakllantirishda 

foydalanishni tadqiq etgan [2]. D.Abdurahmonova esa raqamli 

platformalarni kasbiy koʻnikmalarni takomillashtirish vositasi 

sifatida qoʻllagan [1].  

O.Mamarajabov boʻlajak oʻqituvchilarning raqamli 

kompetentligini bulutli texnologiyalar vositasida takomillashtirish 

modeli, metodikasi va baholash mezonlarini tadqiq etgan [9]. 

F.Narbayev elektron-didaktik imkoniyatlardan boshlangʻich sinf 

oʻqituvchilarining metodik tayyorgarligini takomillashtirishda 

foydalanishni oʻrgangan [10]. L.Norqulov axborot-taʼlim muhitida 

ularning kasbiy kompetentligini rivojlantirish uchun dasturiy 

taʼminotni takomillashtirish masalasiga eʼtibor qaratgan [11]. 

B.Umarov esa raqamli texnologiyalar yordamida malakaviy 

amaliyotni tashkil etish va boʻlajak oʻqituvchilarning kasbiy 

tayyorgarligini takomillashtirishni tadqiq etgan [14]. 

Ilmiy ishlarda raqamli kompetentlikning mazmuni, 

tuzilishi va rivojlantirish strategiyalari hamda raqamli 

texnologiyalarning kasbiy tayyorgarlikdagi imkoniyatlari turli 

jihatlardan oʻrganilgan. Ularni qiyoslash raqamli kompetentlik 

bilan metodik, predmet va amaliy tayyorgarlik oʻrtasidagi 

funksional bogʻlanishni aniqlashtirish zarurligini koʻrsatadi. 

Boʻlajak boshlangʻich sinf oʻqituvchisining kasbiy tayyorgarligida 

raqamli kompetentlikning oʻrni ushbu bogʻlanish asosida koʻrib 

chiqiladi. 

Tadqiqot metodologiyasi. Tadqiqot nazariy-tahlil usulida 

bo‘lib, unda boʻlajak pedagoglarning raqamli kompetentligi va 

boshlangʻich sinf oʻqituvchilarini kasbiy tayyorlashda raqamli 

texnologiyalardan foydalanishga oid milliy hamda xorijiy ilmiy 

ishlar oʻrganildi. Tadqiqotlar kompetentlikning mazmuni va 

tuzilishi, uni rivojlantirish strategiyalari, raqamli vositalarning 

pedagogik vazifalari hamda kasbiy tayyorgarlik bilan aloqasi 

boʻyicha qiyoslandi. 

Nazariy tahlil, qiyoslash, mazmuniy guruhlash va 

umumlashtirish usullari qoʻllanildi. Kompetentlikning tarkibiy 

qismlari, baholash yoʻnalishlari va rivojlantirish strategiyalari 

raqamli vositalarning pedagogik vazifalaridan farqlab tahlil qilindi. 

Olingan natijalarni umumlashtirish asosida raqamli 

kompetentlikning kasbiy tayyorgarlik tizimidagi funksional-

pedagogik oʻrni izohlandi.  

Tahlil va natijalar. Kasbiy tayyorgarlikda raqamli 

texnologiyalar turli pedagogik vazifalarni bajaradi. Platformalar, 

elektron-didaktik resurslar, bulutli xizmatlar va axborot-taʼlim 

muhiti metodik tayyorgarlikni takomillashtirish, kasbiy 

koʻnikmalarni rivojlantirish, oʻquv jarayonini tashkil etish hamda 

pedagogik amaliyotni qoʻllab-quvvatlashda qoʻllanadi [1]. 

Raqamli kompetentlik talabaning ushbu imkoniyatlardan 

pedagogik vazifalarni hal etishda foydalanishi bilan bogʻliq. Bunda 

texnologiyaning mavjudligi yoki undan foydalanish holatidan 

koʻra, uning qanday maqsadda tanlangani va pedagogik faoliyatga 

qanday kiritilgani muhim. 

Texnologiyani darsga kiritish oʻquv maqsadi, mavzu 

mazmuni, topshiriq xususiyati va tanlangan metod bilan bogʻliq 

holda rejalashtiriladi. Shu jarayonda vositaning darsdagi vazifasi 

hamda qaysi bosqichda va qanday usulda qoʻllanishi aniqlanadi. 

Bir mavzu yoki topshiriq uchun tanlangan yechim boshqa 

pedagogik vaziyatda oʻzgarishi mumkin; texnologik 

imkoniyatlardan foydalanish tayyor usulni takrorlashdan koʻra 

darsning aniq sharoitiga mos yechim topishni talab etadi [9]. 

Raqamli oʻquv materiallari bilan ishlash dars vazifasiga 

qarab turlicha kechadi: ayrim holatlarda tayyor materialdan 

foydalanish maqsadga muvofiq boʻlsa, boshqa vaziyatda uni 

oʻzgartirish yoki yangisini yaratishga ehtiyoj tugʻiladi. 

Boshlangʻich taʼlim sharoitida resurs tanlashda kichik maktab 

yoshidagi bolalarning bilish xususiyatlari, xavfsizlik va etik 

talablar ham hisobga olinadi. Resursning pedagogik qiymati darsda 

bajaradigan vazifasi bilan belgilanadi. 

Tanlangan yoki yaratilgan material oʻquv jarayoniga 

kiritilganda texnologik yechim bevosita pedagogik faoliyat bilan 

bogʻlanadi. Undan mavzuni tushuntirish, topshiriqlarni bajarish va 

oʻquvchilar faoliyatini tashkil etishda foydalaniladi. Pedagogik 

amaliyot rejalashtirilgan yechimni real dars sharoitida qoʻllash 

imkonini beradi. Darsning borishi, oʻquvchilarning faoliyati va 

tanlangan metod dastlabki yechimga oʻzgartirish kiritishni talab 

qilishi mumkin [7]. 

Raqamli bilim va koʻnikmalar shu jarayonlarda metodik, 

predmet va amaliy tayyorgarlik bilan bogʻlanadi. Texnologiyani 

bilish esa darsni metodik jihatdan asosli tashkil etish uchun zarur 

boʻlgan bilimlarning oʻrnini egallamaydi. Oʻqituvchi dars 

maqsadini belgilab, mazmun va metodni tanlaydi, oʻquvchilar 

faoliyatini tashkil etadi; raqamli imkoniyatlar bu vazifalarni 

bajarishda qoʻllanadi. Raqamli kompetentlikning kasbiy mazmuni 

texnologik bilim va koʻnikmalarning ana shu pedagogik faoliyat 

tarkibida ochiladi [4]. 

Boʻlajak boshlangʻich sinf oʻqituvchisining raqamli 

kompetentligi pedagogik faoliyat bilan quyidagi yoʻnalishlarda 

bogʻlanadi. 

1-rasm. Boʻlajak boshlangʻich sinf oʻqituvchisi raqamli kompetentligining funksional-pedagogik oʻrni 

 

1. Oʻquv jarayonini rejalashtirish va loyihalash. Dars 

maqsadi, mavzu mazmuni va topshiriq xususiyatiga qarab 

texnologiyaning oʻquv jarayonidagi vazifasi aniqlanadi. 

Rejalashtirishda undan qaysi bosqichda va qanday maqsadda 

foydalanish nazarda tutiladi. 

2. Raqamli vosita va resurslarni pedagogik maqsadga 

muvofiq tanlash. Dastur, platforma yoki servis imkoniyatlari dars 

maqsadi hamda didaktik vazifaga muvofiqlashtiriladi. 

Boshlangʻich sinfda oʻquvchilarning yosh xususiyatlari, xavfsizlik 

va etik talablar ham tanlovga taʼsir qiladi. 

3. Raqamli oʻquv materiallari bilan ishlash. Mavjud 

materialdan foydalanish, uni oʻzgartirish yoki yangisini yaratish 

darsda hal etiladigan vazifaga qarab belgilanadi. Material mazmuni 

va taqdim etish shakli oʻquvchilarning imkoniyatlariga 

moslashtiriladi. 

4. Raqamli vositalarni oʻquv faoliyatiga kiritish. 

Tanlangan resurs mavzuni tushuntirish, topshiriqlar ustida ishlash 

hamda oʻquvchilar faoliyatini tashkil etishda qoʻllanadi. Uning 

darsdagi vazifasi texnologik imkoniyat bilan emas, oʻquv 

faoliyatining qanday tashkil etilgani bilan bogʻliq. 

5. Pedagogik amaliyotda qoʻllash. Rejalashtirilgan yechim 

real dars sharoitida qoʻllanadi. Darsning borishi va oʻquvchilar 

faoliyatiga qarab undan foydalanish usuli oʻzgartirilishi, material 

qayta ishlanishi yoki boshqa yechim tanlanishi mumkin. 

Raqamli kompetentlikning kasbiy mazmuni texnologik 

bilimlarning pedagogik faoliyatda qoʻllanishi bilan bogʻliq. 

G.Fallun yondashuvida texnologik bilimlar fan mazmuni, 

pedagogik bilim va oʻquv jarayonini loyihalash bilan birgalikda 

qaraladi. Boshlangʻich sinf oʻqituvchisi texnologiyani tanlashda 

dars mazmuni, metodik yechim va kichik maktab yoshidagi 

bolalarning xususiyatlarini hisobga oladi, texnologik imkoniyat 

pedagogik vazifani bajarishga xizmat qiladi [4]. 

Pedagogik amaliyotda auditoriyada ishlab chiqilgan dars 

rejasi yoki elektron material real sinf sharoitiga moslashtiriladi. 

S.Xovard tadqiqotida loyihalash va tajriba oʻrtasidagi dinamik 

bogʻliqlik yoritilgan [6]. Amaliy tajriba dastlabki yechimni qayta 

koʻrib chiqish, unga oʻzgartirish kiritish yoki boshqa usulni 

tanlashga asos boʻladi. Raqamli kompetentlik oʻzgaruvchan 

pedagogik vaziyatlarda bilim va koʻnikmalarni qoʻllash orqali ham 

namoyon boʻladi. 

Dastur va platformalarni oʻzlashtirish talabaning 

texnologik tajribasini boyitadi. Bu tajriba predmet metodikasi, 

pedagogik fanlar va amaliyotda darsni loyihalash, oʻquv 

materiallari bilan ishlash hamda oʻquvchilar faoliyatini tashkil 

etishda qoʻllanadi. G.Fallun texnologik bilimlarning loyihalash va 

amaliyot bilan bogʻliqligini, J.Tondyor esa oʻqituvchilarni 

tayyorlashda sharoit va ehtiyojlarni hisobga olish zarurligini 

taʼkidlaydi [4;13]. Raqamli bilim va koʻnikmalardan foydalanish 

fan, tayyorgarlik bosqichi va pedagogik vazifaga qarab farqlanadi. 

Raqamli texnologiyalarning muntazam yangilanishi oliy 

taʼlimda oʻzlashtirilgan dastur va platformalar bilan ishlash 

tajribasini doimiy rivojlantirishni talab etadi. Oʻqituvchining 

keyingi faoliyatida yangi vositani oʻrganish, uning dars uchun 

pedagogik qiymatini baholash va vaziyatga moslashtirish davom 

etadi. Uzluksiz kasbiy rivojlanishni raqamli kompetentlik 

mazmunining tarkibiy qismi sifatida talqin qiladi [8]. 

Boshlangʻich taʼlimda texnologiyani tanlashda xavfsizlik 

va etik foydalanish pedagogik mezonlar qatoriga kiradi. G.Fallun 

xavfsiz va masʼuliyatli faoliyatni raqamli kompetentlikning 

kengroq mazmunida talqin qiladi [4] Galindo-Dominges 

tadqiqotida ham xavfsizlik alohida baholash yoʻnalishlaridan biri 

sifatida berilgan. Kichik maktab yoshidagi bolalar bilan 

ishlaydigan oʻqituvchi uchun resursning xavfsizligi, uning 

oʻquvchiga taʼsiri va etik meʼyorlarga muvofiqligi texnik 

xususiyatdan tashqari pedagogik tanlovning bir qismiga aylanadi 

[5]. 

Xulosa va takliflar. Raqamli kompetentlik bo‘lajak 

boshlang‘ich sinf o‘qituvchisining metodik, predmet va amaliy 

tayyorgarligi bilan uzviy bog‘liq. Uning kasbiy ahamiyati dars 

maqsadiga mos raqamli vositalarni tanlash, o‘quv materiallari bilan 

ishlash va ulardan o‘quvchilar faoliyatini tashkil etishda 

foydalanish orqali namoyon bo‘ladi. Boshlang‘ich ta’limda raqamli 

vositalarni tanlashda bolalarning yosh va bilish xususiyatlari, 

resurslarning xavfsizligi hamda etik talablar hisobga olinadi. 

Pedagogik amaliyotda rejalashtirilgan raqamli yechimlar dars 

sharoiti va o‘quvchilar faoliyatiga qarab moslashtiriladi. Shu 

jihatlar raqamli kompetentlikning kasbiy tayyorgarlikdagi 

funksional-pedagogik o‘rnini belgilaydi. 

